Սիրելի հայրենակիցներ,

համաժողովի հարգարժան մասնակիցներ 

Ջերմորեն ողջունում եմ բոլորիդ, բարի գալուստ Հայրենիք, սիրելի հայ արվեստագետներ, գույնի, գծի ու ձևի վարպետներ:

Նախ ուզում եմ արտահայտել իմ, սերն ու հավատը ձեր մարդկային նկարագրի և իմ հիացմունքը ձեր արվեստի հանդեպ, իմ երախտագիտությունը հայ կերպարվեստը աշխարհի տարբեր երկրներում պահպանելու ու զարգացնելու, համար: 

Դուք արժանի եք կոչվելու Թորոս Ռոսլինի, Սարգիս Պիծակի, Այվազովսկու, Սուրենյանցի, Սարյանի, Երվանդ Քոչարի, Արշիլ Գորկու, Գառզուի, ու մյուս հայ մեծերի արժանի ժառանգորդները:

Ի սկզբանե հայ ժողովուրդն օժտված է գեղեցիկը զգայելու, գեղեցիկով ապրելու և վերարտադրելու բացառիկ տաղանդով: Դա է վկայում մեր բազմադարյան հարուստ մշակույթը, 10-հազարամյա ժայռապատկերները, ուրարտական կերպարվեստն` իր մոնումենտալ որմնանկարչությամբ, մարտական, կենցաղային իրերի գեղազարդման արվեստով, Գառնիի դեռ հեթանոսական շրջանի որմնանկարները, հնագույն գունազարդ  խեցեղենն ու արծաթյա դրվագազրդ սկիհները, պաշտամունքային արձանիկները, Անահիտ դիցուհու բրոնզաձույլ կիսանդրին ու, վերջապես, բազմահազար ձեռագիր մատյանների հրաշակերտ մանրանկարները, հայ գեղանկարչության  ողջ պատմությունը: Աշխարհի շատ մեծ արվեստագետներ են ուսումնասիրել հայ հնագույն կերպարվեստը, նրանց զարմացրել ու հիացրել է թեմատիկ հորինվածքների բազմազանությունն ու անկաշկանդ վարպետությունը, կանոնականությունն ու գույների, գծերի, ծավալների յուրահատուկ մեկնաբանությունը: 
 Հայ կերպարվեստի բարձրարժեք նմուշները զարդարում են  Լոնդոնի, Փարիզի, Հռոմի, Բեռլինի, Անկարայի, Պետերբուրգի, Մոսկվայի ու այլ քաղաքների լավագույն թանգարանները, մասնավոր հավաքածուները: Դժբախտաբար աշխարհով մեկ ցրված հայ մշակույթի այդ նմուշները համակարգված ու ցանկագրված չեն, հաճախ վերագրվում են այլ ժողովուրդների ու մշակույթների: 
Դեռ 14-րդ դարի երկրորդ կեսից` կորցնելով իր պետականությունը, հայ ժողովուրդն իր մշակույթը զարգացրել է գաղթավայրերում` Իտալիա, Ղրիմ, Նոր ջուղա, Պոլիս և այլուր: Ամենուրեք կառուցելով հայկական եկեղեցիներ, պահել, պահպանել են ձեռագիր մատյանները, ստեղծել նոր աշխատանքներ, զարդաքանդակներ ու կտավներ, խաչքարեր ու հուշակոթողներ:
17-րդ դարում Ռուսական ցարական պալատը զարդարվեց Նոր Ջուղայից հրավիրված հայ մեծ գեղանկարիչ Բոգդան Սալթանովի կտավներով ու որմնանկարներով, նա ղեկավարում էր ողջ ռուսաստանի արվեստագետներին: 

18-րդ դարում հայ գեղանկարչությունը բարձր զարգացում ապրեց Երուսաղեմում ` Հաննա Հայազգի, Հովհաննես Տիրացու և այլն: Արևելքում Մանասե և Հովնաթանյան տոհմերի տաղանդավոր ներկայացուցիչները , Լվովում Պավել Բոգուշն` իր երկու որդիների հետ, Լեհաստանում դիմանկարիչ Յոնաս Ռուստեմը, նշանակալի ավանդ են ներդրել հայ կերպարվետի զարգացման գործում: 17-18-րդ դարերում Վենետիկում, Նոր Ջուղայում, Պոլսում, Մադրասում բացառիկ զարգացման հասավ գրքի ձևավորման ու նկարազարդման արվեստը: 18-19-րդ դարերում Թիֆլիսում ծաղկեց դիմապատկերի, բնանկարի ժանրերը` Հակոբ և Մկրտում Հովնաթանյաններ, Ստեփանոս Ներսիսյան, Գևորգ Բաշինջաղյան և  այլն: 
Հայոց ցեղասպանությունից հտո ձևավորված սփյուռքահայ կերպարվեստը հիմնականում զարգացավ Փարիզում: Մուրատ Ռաֆայելյան վարժարանի մի շարք շրջանավարտներ` կրթություն ստանալով Փարիզի Ժյուլյան ակադեմիայում շարունակեցին և զարգացրեցին հայ կերպարվեստը: Նատյուրմորտների վարպետ Զաքար Զաքարյանն ու մեծ ծովանկարիչ Վարդան Մախոխյանը, բնանկարիչ Հերան Շապանը, օֆորտի մեծ վարպետ Էդգար Շահինը, Կամսարականն ու ուրիշներ 1926թ. Փարիզում ստեղծեցին հայ արվեստագետների <Անի> խմբակցությունը, որի նպատակն էր Սփյուռքի հայ արվեստագետների միավորումը, օտար հանրությանը ծանոթացնել հայ մշակույթը և Հայրենիք վերադարձնել գեղարվեստական գործեր: Հետագայում ստեղծվեցին <Հայ ազատ արվեստագետներու միությունը,>, Ֆոշ պողոտայում գործող <Հայ արվեստի թանգարանը>: Փարիզում կայացավ հայ նկարիչների մի ամբողջ համաստեղություն` Պետիկյան, Գառզու, Ժանսեմ, Մութաֆյան և այլն:
Հայ կերպարվեստը զարգացավ նաև Եգիպտոսում, Լիբանանում, Իտալիայում, ԱՄՆ-ում, այլուր: Ամերիկյան ժամանակակից արվեստում բացառիկ տեղ է գրավում Արշիլ գորկին, եղեռնապուրծ արվեստագետի այն տեսակը, որի դիմանկարներից հորդում է իր ժողովրդի անփարատելի մորմոքը: 
Սփյուռքահայ արվեստագետներն ամենուրեք կերպավորեցին տարագիր հայ մարդուն, կերտեցին հիշատակի խաչքարեր ու կոթողներ: 
Սիրելի հայ արվեստագետներ,

Ձեզանից յուրաքանչյուրը յուրովի է կրում հայ ոգու ու մտքի, ստեղծագործ հանճարի կնիքը, որտեղ, որ երկրում էլ ստեղծագործեք` ձեր կտավները, գծանկարներն ու քնադակները, դեկորներն ու դիզայներական լուծումները բխում են միևնույն լուսեղեն ակունքից: Ձեր ստեղծագործություններից հայոց արևի ջերմությունն է հորդում, դաշտերի կենսատու կանաչը, երկնքի անկրկնելի լազուրն ու ջրերի բեկբեկվող լույսը: Ես առավել քան վստահ եմ, որ կերպարվեստի հայ գործիչների այս համաժողովը շրջադարձային է լինելու մեր մշակութային ինքնությունը վերաիմաստավորելու, համաշխարհային մշակույթի տիրույթում մեր արժանի տեղը գտնելու ճանապարհին: 
Ազգային ներուժի համախմբումը, նրա արդյունավետ կիրառումը ի շահ համազգային հիմնախնդիրների լուծման` Հանրապետության Նախագահի քաղաքական ծրագրի կարևորագույն դրույթներից մեկն է, որը ՀՀ սփյուռքի նախարարությունն իր գոյության երկու տարվա ընթացքում հետևողականորեն փորձում մէ իրագործել:

Արդեն կայացել են հայ Ճարտարապետների, սրտաբանների, իրավաբանների համաժողովները այսօր մեկնարկում է կերպարվեստի հայ գործիչների համաժողովը, այս տարի կայանալու է նաև լրագրողների և բանկիրների համաժողովները: 

Այսօր մենք աշխարհի տարբեր երկրներից հավաքվել ենք քաղաքամայր Երևանում բացահայտելու բնագավառում առկա հիմնախնդիրները, երիտասարդ ստեղծագործողների կրթական խնդիրները, հայ կերպարվեստի զարգացման հեռանկարները, քննարկել կերպարվեստի գիտաան ու սումնասիրության և ժառանգության պահպանման, մնայուն արժեքների թվայ​նացման հնարավորությունները, այդ ոլորտում Հայաստան-Սփյուռք գոր​ծակցության ուղիները:

Համաժողովի շրջանակներում կկազմակերպվեն մասնագիտական քննարկումներ և բանավեճեր, կանցկացվեն վարպետության դասընթացներ: Նախատեսվել է համաժողովի ընթացքում ստեղծել Կերպարվեստի հայ գործիչների համահայկական ընկերակցություն:

Թե որքանով համաժողովը կծառայի իր նպատակին, կնպաստի Հայաստան-Սփյուռք-Արցախ մշակութային կապերի և գործակցության հնարավորությունների ընդլայնմանն ու զարգացմանը` կախված է յուրաքանչյուր մասնակցի ակտիվությունից, հետևողականությունից ու գործելու վճռականությունից:

Վերջին 20-30 տարվա ընթացքում ժամանաակից արվեստի միջազգային ինստիտուցիոնալ դաշտը ենթարկվել է բազմապիսի փոխակերպումների: Ունենալով ընդհանրություններ` տարբեր երկրների մշակութային համակարգերն ունեն այդ երկրների մշակութային-հասարակական, քաղաքական ու տնտեսական իրավիճակներով պայմանավորված կառուցվածքային և գործառնական առանձնահատկություններ: 

Այսօր, ինչ խոսք, մշակույթի բնագավառում տարվող մեր պետական քաղաքականությունը պետք է նպաստի ժամանակակից արվեստի և մշակույթի զարգացմանը

Հայաստանում, Արցախում և Սփյուռքում, Համաշխարհային մշակութային անընդհատ վերաձևվող քարտեզում իր արժանի և հաստատուն տեղը գրավելուն:
Նախորդ դարի սկզբից արդեն, երբ համաշխարհային տնտեսությունը համակարգային փոփոխությունների ենթարկվեց, նրա կառուցվածքում ոչ նյութական արտադրությունը ամենուր սկսեց գերիշխող դիրք գրավել արդյունաբերականի նկատմամբ, մշակույթին վերապահվող դերը դարձավ վճռորոշ: Ընդ որում խոսքը ոչ այնքան նրա նյութական կողմին, արտադրությանն է վերաբերում, որքան` նշանային և հաղորդակցական բնույթին:

Պայքարն ընթանում է խորհրդանշականի արտադրության ու տարածման ոլորտում: Նույնիսկ ոչ այնքան զարգացած  պետություններում ներդրվող միջոցները աշխարհի մշակութային քարտեզի վրա նորանոր իրադարձություններ են ի հայտ բերում, անծանոթ վիճակից հանելով ու լույս սփռելով ամբողջական քաղաքների ու երկրների վրա: Այստեղ չափազանց կարևորում եմ արվեստի և բիզնեսի փոխհարաբերության հարցը:
Մեր օրերում չափազանց կարևոր է այն հանգամանքը, թե ով է արվեստագետին, ստեղծագործությունը ներկայացնող անձը`պրոդյուսերը, կազմակերպիչը, քննադատը կամ փիլիսոփան, որն իր տեսական հետազոտություներով ու գործնական աշխատանքով գալիս է հղանալու, կազմակերպելու և իմաստավորելու մշակութային այս կամ այն իրադարձությունը, արվեստի նախագիծը: 

Մենք ապրում ենք մի դարաշրջանում, որտեղ ստեղծագործության բարձրարվետ լինելուն զուգահեռ նույնքան կարևոր է, թե ինչպե՞ս ես դու այն կարողանում ներկայացնել, և բացի այդ դու՞ ես ներկայացնում, թե` ապավինում ես մեկ ուրիշի: Արվեստագետին ու նրա ստեղծագործությունը հավուր պատշաճի ներկայացել կարողանալը դարձել է կայացման, ինքնահաստատման լավագույն գրավական: Այս ուղղությամբ նույնպես մենա մեխ անելիքներ ունենք:
Ակնհայտ է, որ ներկա համաշխարհայնացման գործընթացներում, տեղեկատվական բարձր տեխնոլոգիաների հաղթարշավի պայմաններում Հայկական արվեստի ինքնության վերահաստատման ուղին լինելու է այն, ինչ  առաջադրում  է արևմտյան  արվեստն  ու մշակութային  քաղաքականությունը: Մենք պետք է լավագույն ձևով օգտագործենք նաև այդ հնարավորությունները:Քարոզելու ճանաչելի դարձնելու, իրացնելու մեր արվեստը:
Մշակույթի ներկայացման ու միջմշակութային երկխոսության խնդիրները, համաշխարհային մշակույթի մրցասպարեզում միասնաբար, որպես ուժեղ, ինքնատիպ ու պահանջված գործոն ներկայանալը չափազանց կարևոր է և, կարծում եմ, կդառնա մեր համաժողովի կառուցողական քննարկումների առանցքային խնդիրներից մեկը:

Միանշանակ է, որ հայական արվեստը  չի կարող մնալ ներփակ, այն ընթանում է համաշխարհային մշակութային գործընթացներին միավորվելու ուղիով: Կարծում եմ, Համաժողովի կարևորագույն առաքելությունն է այդ ուղու նորոգումն ու կառուցելը նոր ձևերով, արդիական մեթոդներով ու մեխանիզմներով` օգտագործելով Սփյուռքի տաղանդաշատ արվեստագետների մշակութային կառույցների հնարավորությունները: 

Լուրջ անելիքներ կան մշակութային գեղարվեստական կթության զարգացման ասպարեզում: Այսօր նկատվում է անհամամասնություն արվեստի ու հասարակության արանքում, միջնորդ մասնագիտությունների գծով մասնագետների պատրասումը չի համապատասխանում հայ ժողովրդի առջև դրված օրվա  պահանջներին: Պետք է համակարգված գաղափարական, պետական մոտեցում ցուցաբերել այս կարևորագույն խնդրին, հայ կերպարվեստը ներկայացնելու, հիմնավորելու և մեր մշակութային ժառանգությանը տեր կանգնելու քաղաքական գիծ զարգացնել:
Ցուցահանդեսային ու հրատարակչական գործը, թանգարանագիտական ու մշակութային-լուսավորչական աշխատանքը, մշակութային հաղորդակցությունն ու մեկնաբանությունը, մշակութային քաղաքականությունը, վարչարարությունը և կառավարումը առավելապես հետարդյունաբերական աշխարհի նշանային տնտեսության կառուցվածքում ի հայտ եկած ոլորտներ են: Դրանք գործ ունեն մի կողմից ժամանակակից արվեստի և մշակույթի փոփոխվող առարկայի, մյուս կողմից հասարակության անդանրի ու քաղաքացիների հոգևորմշակութային փոփոխվող պահանջների հետ:

Ինչ խոսք արվեստի նոր ոլորտների ` լուսանկարչություն, վիդեո, թվանշային արվեստ, դիզայն, նորաձևություն զարգացման գործում չափազանց շատ անելիքներ կան, էլ չենք խոսում, այդ ոլորտում իսպառ բացակայող արվեստի և մշակույթի նոր երևույթների ուսումնասիրությանն ուղղված տեսությունների`  մշակույթի սոցիոլոգիա, կիրառական սեմիոտիկա, նրանց իմացությունը:

Սիրելի ներկաներ լիահույս եմ, որ այս համաժողովի կնպաստի այն հիմնախնդիրների լուծմանը որոնց լուծումըև հնարավորություն կընձեռի ճանաչելու  ու հաշվառելու մեր ունեցածն ու կորցրածը, արդի բարձր տեխնոլոգիաների ընձեռած հնարավորությունները օգտագործելով աշխարհին ներկայացնել հայ մշակույթը, մասնավորապես կերպարվեստը: 

1. Համադրելով մեր ուժերն ու հնարավորությունները` ամենաներկայանալի ցուցասրահներում ու թանգարաններում ներկայացնել մեր մեծերին, տաղանդավոր երիտասարդներին ու կայացած, հասուն արվեդտագետներին:
2. Ստեղծել հայ կերպարվեստը ներկայացնող, լուսաբանող և իրացմանը նպաստող կայքէջ

3. կազմակերպել, համակարգել և նպատակաուղղել արվեստաբանների, արվեստի քննադատների, տեսաբանների, սոցիոլոգների ու փիլիսոփաների աշխատանքները

4. Ստեղծել աշխարհով մեկ սփռված հայ կերպարվեստի նմուշների կատալոգ 

5. Սփյուռքի համայնքներում բացել կերպարվեստի դպրոցներ, հայ կերպարվեստի պատմություն դասավանդել դպրոցներում, ստեղծել խմբակներ, ակումբներ

Համաժողովի սիրելի մասնակիցներ,

Խնդրում եմ ակտիվորեն ներկայացրեք ձեր առաջարկությունները, մտահղացումներն ու ծրագրերը: Մենք կփորձենք ի մի բերել դրանք, մշակել, կազմել առաջարկությունների փաթեթ և փորձել կյանքի կոչել լավագույնները:
Սիրելի արվեստագետներ,
Ամփոփելով իմ խոսքը` մաղթում եմ բոլորիդ առողջություն ստեղծագործական նոր նվաճումներ, կամք ու վճռականություն` շարունակելու և զարգացնելու հայ կերպարվեստի ավանդույթները, ինտեգրվելու համաշխարհային բարձր մշակույթին, ձեր տաղանդն ու ջանքերը նվիրաբերելու Հայրենիքի զարգացման Սփյուռքի ու Արցախի զորացման գործին:

<Կկերպարվեստի հայ գործիչների համաժողովը> համարում եմ բացված:

Համաժողովին մաղթում եմ արդյունավետ ընթացք Բոլորիդ մաղթում եմ նորանոր ստեղծագործական լիցքեր ու մտահղացումներ, որոնք կարող են միայն հայրենիքից ծնունդ առնել, միասնաբար գործելու, աշխարհին արժանավորապես ներկայանալու նոր ձեռնարկներ: 

